
Cyn dod i ddiwedd y cwrs, efallai yr hoffech ystyried y camau nesaf – ar gyfer y sawl 
sy’n dod i ffydd, a hefyd y rhai sydd heb.  Mae’n hynod bwysig eich bod yn barod os 
yw pobl am ymateb neu â diddordeb mewn ymchwilio ymhellach.

I’r sawl sydd heb ddod i ffydd... 
Disgrifiodd Iesu Air Duw fel had sydd i’w wasgaru’n eang ac yn hael er mwyn medi 
cynhaeaf – ac mae had yn cymryd amser i wreiddio o dan yr wyneb cyn ymwthio tuag 
at y goleuni.  I rai o’r gwesteion, efallai mai’r cwrs oedd y tro cyntaf iddynt glywed yr 
elfennau o’r efengyl a drafodwyd dros y chwe wythnos ddiwethaf, a’r cwbl sydd wedi 
digwydd yw eu bod wedi ‘derbyn yr had’.  Bydd yn cymryd mwy o amser i Air Duw 
wreiddio oddi mewn iddynt.  Peidiwch â digalonni; gweddïwch ar Dduw i’w hamddiffyn 
a darparu’r amgylchedd priodol iddynt dyfu.

Efallai yr hoffech gynnig rhagor o gyfleoedd i bobl barhau i ofyn cwestiynau, 
archwilio’r ysgrythurau a gweddïo gyda’i gilydd.

Wrth gwrs bydd rhai nad ydynt yn dod i ffydd. Gorffennwch y cwrs trwy ddiolch yn 
gynnes i bawb am fynychu, a cheisiwch gadw’r drws yn agored iddynt gadw mewn 
cysylltiad gyda chi.  Efallai eu bod, am ba reswm bynnag, fel y ‘tir creigiog’ y mae 
had Duw yn ceisio torri drwyddo, ond mae’n bosibl i Dduw defnyddio’r cwrs i dorri 
a meddalu’r pridd.  Gall hwn fod yn amser bregus ac ansefydlog iddynt; parhewch i 
weddïo drostynt, cynigiwch i gadw mewn cysylltiad, a dewch at eich gilydd os yw’n 
gyfleus i siarad ymhellach.  Efallai bydd rhai eisiau ailadrodd y cwrs, ac felly efallai 
byddai’n syniad cael dyddiadau’r cwrs nesaf wedi eu trefnu erbyn i chi orffen.

Mae Duw yn dragwyddol amyneddgar gyda ni, felly mae arnom ddyled i bobl i gynnig 
cymaint o amser ag sydd ei angen arnynt i ganfod ffydd!

I’r sawl sydd am ddod yn Gristnogion... 
Bydd yna eraill ble bydd yr had yn canfod pridd da, yn gwreiddio’n gyflym, ac yn 
dechrau egino!  Bydd rhaid paratoi i’w helpu cymryd y camau cyntaf o ffydd; peidiwch 
â’i adael tan hynny i feddwl sut y gallwch eu harwain at Grist.  Mae hwn yn adeg mor 
werthfawr, i chi ac iddyn nhw, ac mae Duw’n eich defnyddio fel dolen mewn cadwyn i 
gysylltu gyda phobl sy’n bell oddi wrtho trwy ffydd yn ei Fab!

Mae neges a grym y groes yn cael ei esbonio sawl gwaith ar y cwrs – ond yn fwyaf 
amlwg yn sesiwn chwech: Meseia.  Serch hynny, peidiwch â’i adael tan y diwedd; 
defnyddiwch bob cyfle!  Pa bryd bynnag fydd y drafodaeth yn cyffwrdd ar y groes, 
esboniwch yr efengyl fel rhan naturiol o’r sgwrs a chynigiwch siarad ag unrhyw un a 
hoffai wybod mwy ar ddiwedd y cyfarfod.  Os yw’r gwesteion yn dod i arfer â chael 
cynnig cyfle i ymateb, bydd hyn yn helpu i ddechrau meddwl amdano a byddant yn 
barod pan ddaw’r amser iawn iddynt.

Os nad ydych erioed wedi arwain rhywun at Grist gall ymddangos yn waith dychrynllyd 
– ond y fraint fwyaf yn y bywyd hwn yw cerdded gyda rhywun ar eu taith ffydd.  
Efallai byddwch yn nerfus y tro cyntaf, ond mae’r nerfau yno am ei fod mor bwysig – 
mae’n adeg o dragwyddol bwys!

Y Camau Nesaf... 

cwestiwn



Y peth cyntaf i’w nodi yw nad oes ‘sgript’ i hyn – does dim proses mecanyddol sy’n 
warantedig i gynhyrchu disgyblion!  Disgrifiodd Iesu iachawdwriaeth mewn nifer o 
wahanol ffyrdd: ei ddilyn, cael eich aileni, yfed dŵr bywiol, cael iachâd ayb.  Roedd 
e’n deall calon ei Dad, a’i waith a’i genhadaeth mor ddwfn fel y gallai ei egluro i bwy 
bynnag mewn iaith oedd yn ddealladwy iddynt.  Pa fodel sydd well na hyn?

Wedi dweud hynny, amlinellir rhai elfennau allweddol isod i’w cadw mewn cof:

Gwiriwch eu bod wedi deall 
Nid yw’n debyg i broses gam wrth gam, ond yn fwy tebyg i fap.  Mae map o ddefnydd 
yn unig i’ch helpu cyrraedd ble rydych am fynd, os gwyddoch ble rydych yn y dechrau! 
Mae llawer o efengylu’n ymwneud â helpu pobl i weld Iesu a’r cariad a’r bywyd sydd 
ganddo ar eu cyfer (ble rydych am fynd!).  Heb ddeall ble rydym yn y lle cyntaf (ar 
goll, ar ben ein hun, yn bell oddi wrth Dduw) yna nid yw’r ‘map’ a ddangoswn i bobl 
yn dda i ddim, a gall fod yn ddryslyd neu’n gamarweiniol.

- Gwiriwch eu bod yn deall eu hangen am Waredwr...
Un peth yw deall angen cyffredinol y ddynoliaeth am iachawdwriaeth – rhywbeth arall 
yw i berson gydnabod ei fod yn bechadur mewn angen am achubiaeth!  Mae iaith 
pechod yn anghyfarwydd yn ein diwylliant, ond nid felly’r syniad!  Mae’r Beibl yn glir 
iawn ynghylch pechod – mae’n cael ei ddisgrifio fel ‘gwyro’, a ‘Does neb wedi gallu 
cyrraedd safon berffaith Duw’ (Beibl.net) – y safon a ddatguddiwyd gan Iesu.  Dyma 
beth sydd wedi ein gwahanu ni oddi wrth Dduw.  Dyma ein cyflwr pan gawn ein geni, 
dyma yw popeth y byddwn yn ei feddwl, ei ddweud ac yn ei wneud sy’n tramgwyddo, 
yn ffieiddio ac yn anfodloni Duw sanctaidd.

Trwy gydol y gwahanol sesiynau, mae Cwestiwn yn cyflwyno problem pechod mewn 
nifer o wahanol ffyrdd: campwaith wedi ei ddifetha, perthynas wedi torri, gorchwylion 
hunanol mewn bywyd, pellter rhyngom â Duw, ayb. Dyma ymgais i gyfathrebu’r 
cysyniad coll o bechod mewn modd cyfoes a fydd yn berthnasol i bobl. Efallai byddant 
yn uniaethu ag un neu ragor o’r delweddau hyn, neu gallwch ddefnyddio un arall 
yn ystod eich sgyrsiau.  Defnyddiwch ba bynnag lun byddant yn uniaethu ag ef i 
ddisgrifio ac ystyried pam fyddai angen maddeuant arnynt.

- Gwiriwch eu bod yn deall mai rhodd o ras ydyw...
Byddwn yn aml yn ofni ein bod, wrth esbonio problem pechod, yn cyflwyno Duw 
mewn goleuni beirniadol – ond mae mewn gwirionedd yn dyfnhau ein deall o’i gariad 
rhyfeddol atom!  Os nad ydym yn hil syrthiedig, gallasai cariad Duw gael ei gymryd yn 
ganiataol – pam na ddylai ef garu’r hyn a greodd?  Ond y ffaith yw ein bod ni wedi ei 
wrthod ef o’r dechreuad un, ac eto mae ef yn ein caru ac wedi cymryd y camau cyntaf 
i adfer yr hyn a dorrwyd gennym ni.  Nawr mae hynny’n rhyfeddol, ac yn ysgwyd sut 
rydym yn gweld Duw, ein hunain a hyd yn oed cariad ei hunan i’r seiliau!

Os yw pobl yn cychwyn ar eu taith ffydd yn meddwl bod rhaid iddynt ennill eu ffordd i 
mewn i lyfrau da Duw, maen nhw’n debygol o barhau yn yr ymgais honno am ran hir 
o’u taith. Mae hyn yn arwain at ffordd ddeddfol, llawn euogrwydd a thra chrefyddol 
o fynd at Dduw nad oedd yn rhan o weledigaeth Iesu o ‘fywyd yn ei holl gyflawnder’.  
Mae angen i bobl glywed y newyddion drwg (eu hangen am Waredwr), cyn y gallant 
glywed y newyddion da (mae yna Waredwr – ac mae Ef yn dda!).

Iachawdwriaeth yw beth mae Duw yn ei wneud ynom a throsom – nid beth fyddwn 
ni’n ei wneud drosto ef.  Gras ydyw, rhodd na allwn fyth mo’i ennill petaem eisiau ei 
wneud; ond mae ef ddigon cariadus i gynnig i ni rhywbeth nad ydym yn ei haeddu!  
Nawr dyna i chi newydd da!



- Gwiriwch eu bod yn deall mai hon yw’r unig ffordd
Ni honnodd Iesu erioed ei fod yn un o nifer o ffyrdd at Dduw.  Dywedodd: “Myfi yw’r 
ffordd a’r gwirionedd a’r bywyd. Nid yw neb yn dod at y Tad ond trwof fi.”  Dim ond 
trwy Iesu; a dim ond trwy ei ddioddefaint, marwolaeth ac atgyfodiad y mae gobaith i 
ni o gael ein hachub rhag dylanwad, grym a phresenoldeb pechod.

Yr hyn sydd ei angen ar y genedl hon nawr yw Eglwys sy’n llwyr ymroddedig i Iesu, 
sy’n byw allan ei ras ac yn mynegi gobaith ei efengyl yn llawn cariad a disgleirdeb! 
Bydd gwybod, credu a deall mai Iesu yw eu hunig obaith, ac unig obaith y byd hwn, 
yn helpu gwneud dilynwyr ymroddedig a diolchgar. 

- Gwiriwch eu bod yn deall ei bod yn daith gydol oes
Nid oedd Iesu eisiau rhoi i bobl fersiwn rhad o ras ac fe sicrhaodd yn aml nad oedd 
‘manion ychwanegol cudd’ i’w efengyl.  “Y mae gan y llwynogod ffeuau, a chan adar 
yr awyr nythod, ond gan Fab y Dyn nid oes lle i roi ei ben i lawr...”, “Canlyn fi, a gad 
i’r meirw gladdu eu meirw eu hunain...”,  “Nid yw’r sawl a osododd ei law ar yr aradr, 
ac sy’n edrych yn ôl yn addas i deyrnas Dduw...”,  “Dos, gwerth dy eiddo a dyro i’r 
tlodion, a thyrd, canlyn fi...”  yw rhai o’r brawddegau a ddefnyddiodd Iesu i helpu pobl 
i ddeall nad yw ffydd yn ennyd o emosiwn ond yn ymrwymiad i ddilyn Iesu am weddill 
ein bywydau; i “ymwadu ag ef ei hun a chodi ei groes bob dydd a’m canlyn i...” 

I ddilyn Iesu bydd angen ffrindiau da Crist-debyg i arwain a gwneud disgyblion 
ohonynt, a bydd angen bod yn rhan o gymdeithas Corff Crist mewn eglwys leol 
iach fydd yn gallu eu dysgu, eu bugeilio a’u harwain i feysydd gweinidogaeth a 
chenhadaeth.  Byddwch yn eglur mai dim ond y dechrau o’r hyn mae Duw am wneud 
yn eu bywydau yw hyn, gan rannu yn eu cyffro ynghylch y dyfodol gobeithiol y mae 
Duw wedi ei fwriadu ar eu cyfer!
   
Meddyliau terfynol gan yr awdur Jonathan Vaughan-Davies
Rwy’n mawr obeithio y bydd y deunydd hwn yn eich ysbrydoli a’ch arwain yng 
nghenhadaeth Duw.  Fy ngweddi yw y bydd Cwestiwn yn arf effeithiol i alluogi’r 
Eglwys i gyflwyno’r efengyl mewn ffyrdd perthnasol a grymus.  

Wrth i mi ddod i ddiwedd ysgrifennu’r canllawiau hyn, mae’n teimlo fel fy mod yn 
trosglwyddo rhywbeth a fu’n prosiect personol iawn i mi fel arf y gobeithiaf y gallwch 
ei ddefnyddio; ond rwyf hefyd am iddo fod yn offrwm i Dduw - yn weithred o addoliad.  
Ysgrifennwyd cân mewn cyfnod o ddiwygiad yng Nghymru, cân o serch a ddaeth yn 
emyn cyfarwydd: 
   “Dyma gariad fel y moroedd, tosturiaethau fel y lli:
   T’wysog bywyd pur yn marw, marw i brynu’n bywyd ni.
   Gras a chariad megis dilyw yn ymdywallt yma ‘nghyd
   a chyfiawnder pur a heddwch yn cusanu euog fyd.”

Credaf nad yw’r gras na’r cariad rheiny wedi peidio ag ymdywallt – y llif o 
dosturiaethau heb ei wasgaru.  Ond mae’r gân serch ar goll yn y wlad hon; mae angen 
yr heddwch nefol yn fawr ar y genedl hon, ac am y gusan dyner o gyfiawnder pur.

Rwyf wedi byw gyda’r argyhoeddiad ers amser maith fod yr Arglwydd yn disgwyl 
i ymddiried y genedl hon i bobl sydd â’u calonnau yn eiddo’n llwyr iddo ef.  Rwy’n 
dyheu am hyn; mae rhywbeth oddi mewn i mi’n ysu am gael gweld rhagor o’i deyrnas 
gariadus ‘ar y ddaear megis yn y nef’!  Ond rwy’n cydnabod ei fod yn fwy na gweddi, 
mae’n ffordd o fyw.

Beth na fyddech yn ei roi i gyrraedd pobl sy’n bell oddi wrth Dduw?
Beth sydd ei angen i roi cychwyn ar y llif unwaith eto?
Dywed yr Arglwydd: “Pwy a anfonaf? Pwy a â drosom ni?”

Meddyliwch amdano, Myfyriwch, Cwestiynwch.


